
Pekerja Indonesia harus bersikap seperti duta kecil

Azran Jaafar
KERENAH pendatang Indonesia di negara ini membuat rusuhan dengan kes
terbaru di Kilang Hualon di Nilai dan pergaduhan di Kampung Limau Manis,
Dengkil menyebabkan kerajaan terpaksa mengambil langkah segera untuk
kemasukan berterusan mereka. Perdana Menteri, Datuk Seri Dr Mahathir
Mohamad dengan nada serius menyuruh mereka pulang ke negara masing-masing
jika terus membuat kacau. Mengapa sebahagian pendatang ini bersikap
sebegitu sedangkan layanan yang diberikan kepada mereka adalah memadai.
Wartawan Berita Minggu, AZRAN JAFFAR menemui Pengarah Lembaga Pengkajian
Masalah Sosial Pekerja Indonesia, Khairudin Harahap (gambar) untuk
mengetahui hati budi dan sikap warganya serta langkah yang boleh dilakukan
untuk mengekang kebanjiran pendatang Indonesia.
  DALAM banyak perkara Malaysia sudah sering bertolak ansur terhadap sikap
pendatang asing terutama Indonesia, tetapi perkara berkaitan rusuhan dan
kebinasaan ini masih berlaku. Apakah punca masalah yang mendorong mereka
bersikap demikian?
  Pada pandangan saya, mereka yang dihantar (untuk bekerja di Malaysia)
sebelum tercetusnya reformasi di Indonesia secara perbandingannya adalah
lebih baik. Sebelum kejatuhan (Presiden) Suharto pekerja Indonesia yang
datang ke sini nampaknya tidak banyak menimbulkan masalah. Walaupun ada
masalah seperti jenayah tetapi peratusannya amat kecil membabitkan tiga
perompak misalnya, bukannya satu kumpulan yang besar.
  Ketika itu (zaman Suharto) orang Indonesia dibelenggu perasaan takut
kepada penguasa kerana cengkaman diktator sehinggakan rakyat Indonesia
yang berangkat ke luar negara adalah produk sistem seumpama ini. Apabila
sampai ke luar negara mereka terbawa-bawa dengan sikap takutkan penguasa.
Tertib. Itulah satu yang positif terhadap pemerintahan diktator berkenaan.
  Kebelakangan ini, mereka yang datang adalah daripada era reformasi.
Reformasi itu pun nampaknya sudah tidak dapat dikawal lagi. Semua orang
buat sesukanya. Tenaga kerja Indonesia yang ada sekarang adalah mereka
yang melihat sejarah reformasi ini dan mereka juga adalah pelakon-
pelakonnya. Mungkin ramai di antara mereka yang melihat perjalanan
reformasi dan mungkin juga mereka ini yang terbabit dengan kegiatan
melontar-lontar polis sewaktu rusuhan menumbangkan Suharto.
  Sesudah itu sebahagian mereka berhijrah ke Malaysia. Dalam minda mereka
hanyalah kebebasan sehinggakan apabila di sini jika terjadi sedikit hal
yang mengganggu pemikiran mereka, akan bertindak seperti itu (rusuhan).
Dia terlupa bahawa dia bukan di negara Indonesia lagi, mereka sudah berada
di negara lain seperti Malaysia yang demokrasinya tidak sama. Di sini
masih terkawal dan semua orang tertib. Inilah yang saya nampak kenapa
mereka lebih mudah bertindak ganas.

